
	НЭГДҮГЭЭР БҮЛЭГ

	ХҮРЭН БААВГАЙН АНХНЫ ЗОЧИД

	 

	Яг ийм үйл амьдрал

	Ямар нэгэн газар нутагт

	Болсон гэж санах сан уу

	Болоогүй гэж бодох сон уу

	Болж болно гэж сэтгэх сэн үү

	Болж болохгүй гэж мэтгэх сэн үү

	Та нар мэдэцгээ

	Тааж бодоцгоо!

	 

	ОРШИЛ

	 

	Хөвч хангай

	Хөндөлсөн дуниартаж

	Цэлмэг тэнгэрийн өнгөөр

	Цэнхэртэн униартаж

	Наашаа яваад ир гэж

	Намайг даллах шиг санагдана

	Навч цэцгэн дунд суу гэж

	Найрсгаар урих шиг бодогдоно.

	Ойн хөгжмийг сонс гэх шиг

	Олон амьтныг аж гэх шиг

	Амтат самар түү гэх шиг

	Алим жимс ид гэх шиг

	Сэрүүн хангайн тансаг сайхан

	Сэтгэл татаад байна аа.

	 

	* * *

	 

	Ойн модод найган бүжнэ

	Олон шувууд жиргэн чуулна

	Цэцгийн үнэр хамар цоргино

	Цэнгэлийн сэвшээ хацар таална.

	Та нар ийм ууланд

	Аялахаараа л аялаа биз

	Тансаг сонин байгалиа

	Ажихаараа л ажаа биз.

	Энэ ойд тохиолдсон

	Элдэв амьдралын тухай

	Найз нартаа зориулсан

	Найраг шүлгээ бичих минь.

	 

	* * *

	 

	Зохиогч: 

	Баялаг энэ ойн дотор

	Бамбаруушаа дагуулсан

	Баавгай явж байна.

	Явах явахдаа бүр

	Яг хүн шиг босоогоороо

	Явгалан явж байна.

	Ямар учиртайг бүү мэд

	Яах утгатайг хэн мэд

	Гуалин шиг хэдэн модыг

	Гурав гурваар нь сугавчилжээ.

	Хөөрхөн бамбарууш хоосонгүй

	Хөх өнгийн хавтгай чулууг

	Хоёр сугандаа хавчуулаад

	Хойноос нь даган гэлдэрнэ.

	Хүнд юм өргөж үзээгүй

	Хүчир ажил хийж яваагүй

	Бяр сууж тэнхээ ороогүй

	Бяцхан бамбарууш ядарсан бололтой.

	Баавгай ингэж гэлдрэхдээ

	Баахан юм бодож явна

	Баахан тэр бодлыг нь

	Багачууд та нар мэдэж байна уу?

	 

	Баавгай: 

	Өндөр энэ ууланд би

	Анх төрснөөс хойш

	Өтгөн энэ ойд би

	Амьдран байж дасаад

	Өдий насыг эдэлсэн маань

	Баавгай миний баяр

	Өнгөт орчлонг туулсан маань

	Бас миний бахдал.

	Орчлон энэ дэлхий дээр

	Олон амьтан байдаг байна

	Олон тэр амьтан бүр

	Ондоо ондоо байдаг байна.

	Агаар, газар, усны бол

	Аль алинд нь амьдардаг байна

	Асар олон эднээс л

	Амьтны ертөнц бүрддэг байна.

	Олон төрлийн амьтантай

	Ойртож үзэх юм сан

	Таатай нөхцөл бүрдвэл

	Танилцаж авах юм сан.

	Хүсэл санаагаар болдог сон бол

	Хүрээд ир гэж дуудах сан

	Энэ ойдоо шуугилдаж

	Элэг дэвтээн учрах сан.

	 

	Зохиогч: 

	Баавгай ингэж бодоод

	Бамбарууш руугаа харав

	Үүнийг нь тааж мэдээд

	Үглээ шаазгай хэлэв.

	 

	Шаазгай:

	Баахан бодолд дарагдсан

	Баавгай таны хүслийг

	Би сайн мэдэж авлаа

	Биеэр туслахад бэлэн байна.

	 

	Баавгай: 

	За тэгвэл чи минь

	Зар тарааж үз дээ

	Тохиолдсон амьтан болгонд

	Толгой дараалан хэл дээ.

	 

	Шаазгай: 

	Тэгье, тэгье! баавгай гуай

	Тэгэхдээ байна шүү! харин

	Ямар учраас урьж байна гэж

	Яаралтай зарлах билээ?

	Учрыг нь сайн дуулгахгүй бол

	Урилганд чинь ирэхгүй шүү дээ.

	 

	Баавгай: 

	Урихын учир юу вэ? гэвэл

	Ургамлын үндсээр дайлна гээ!

	 

	Шаазгай: 

	Үндэс иддэггүй амьтан байвал

	Үүнийг та юугаар дайлах вэ?

	 

	Баавгай: 

	Амтат самраар дайлж болно

	Алим жимсээр цайлж болно,

	 

	Шаазгай: 

	Амтат самар иддэггүйг нь

	Алим жимс хэрэглэдэггүйг нь

	Та юугаар дайлахыгаа

	Тайлбарлаад өгвөл сайн байна.

	 

	Баавгай: 

	Халиар гэдэг халуун ногоогоор

	Хачин сайхан зөгийн балаар...

	 

	Шаазгай: 

	Бал, халиар иддэггүйг нь

	Бас та юугаар дайлах вэ?

	 

	Баавгай: 

	Олон юм шалгаагаад

	Огло үсэрч дэрвэлзээд

	Тонгос, гэдгэс хийсэн

	Тохьгүй амьтан биш биз чи?

	 

	Шаазгай: 

	Яалаа гэж дээ баавгай гуай

	Ямар муухай үг хэлнэ вэ?

	Чадлаар туслах намайг та

	Чамлаж байгаа юм биш биз?

	Тэгвэл туслахаа байчих нь

	Тийм ч хэцүү биш шүү дээ.

	 

	Баавгай: 

	Тайвшир тайвшир шаазгай минь

	Ташаа болжээ. Миний буруу

	Гол туслах чамайгаа би

	Гомдоочих дөхөв бололтой.

	Зарлалаа чи хүргэ дээ

	Замдаа сайн яв даа.

	 

	Шаазгай: 

	Явахад би бэлэн байна

	Ядаж цөхөх юм алга байна

	Ганц дэвэхэд л хөөрнө

	Газрын холд ниснэ.

	Тэгээд хэдийд ир гэж

	Тэдэнд зарлах болж байна?

	 

	Баавгай: 

	Маргааш үдийн хэрд гээ!

	Манай үүдний хавьд гээ!

	Харин надаас айгаад

	Халз уулзахаас эмээгээд

	Хагас зарим нь ирэхгүй

	Халширч байж магадгүй.

	Хэнийг нь ч би айлгахгүй

	Хэл амаар доромжлохгүй гэж

	Шууд хэлж ойлгуулахыг

	Шаазгай чи минь мартав даа!!!

	 

	Зохиогч: 

	Шаазгай ингээд хөөрлөө

	Шалмаг хурдан дэвлээ

	Ойр холоор ниссээр

	Олон амьтантай уулзлаа,

	«Баавгайнх найр хийж

	Баяр цэнгэл болох гэнэ ээ

	Барж идэж чадахааргүй

	Бал бурмаар дайлах гэнэ ээ»

	Бүх амьтанд хандаж

	Бүгдэд нь ингэж зарлажээ.

	 

	* * *

	 

	Маргааш нь үдийн хэрд

	Майга баавгайн үүдний хавьд

	Олон амьтан цугларч

	Ойртож ядан бөөгнөрөв.

	Шармаахай эвштэйгээ

	Эвш нь бамбарууштайгаа

	Баавгайн төрөл бүлийнхэн

	Баяртай угтаж авлаа.

	Бодон, мэгжтэйгээ

	Мэгж нь торойтойгоо

	Гахайн бүл болон ирлээ.

	Буга, согоотойгоо

	Согоо нь илийтэйгээ

	Нэгэн бүл болон ирлээ.

	Хойно хойноосоо цуварсаар

	Хол ойроос зорьсоор

	Ойн хэрэм, зулзагатайгаа

	Овжин туулай бөжинтэйгөө

	Ажилч тоншуул дэгдээхэйтэйгээ

	Аальгүй үнэг гавартайгаа

	Өлөн чоно бэлтрэгтэйгээ

	Өргөст зараа ганцаараа

	Модны баавгайн урилгаар

	Морилон ирцгээх нь энэ ээ.

	 

	Баавгай:

	За эрхмүүд ойртоцгоо!

	Зай завсаргүй бөөгнөрцгөөе!

	Зарлал урилгыг хүлээн авч

	Залран ирсэнд баярлалаа.

	Баахан гуалин авчирч

	Вандан ширээ зассан юм

	Та бүхнийг дайлах гэж

	Тансаг идээ тавьсан юм.

	Ургамлын сайхан үндэс

	Улаан ягаан жимс

	Болсон сайхан самар

	Бохирыг нь цэвэрлэсэн халиар

	Зөгийн бал зөндөө байна

	Зөнгөөрөө та нар идэцгээ!

	Туулай чи надаас

	Тун ч битгий айгаарай

	Хэрэм чи надаас

	Хэзээ ч битгий айгаарай.

	Би баавгай боловч

	Биеэр аварга боловч

	Бяцхан амьтан та нарт

	Бяр чадлаа гаргавал

	Бүх амьтны шившиг болох оо

	Бүрэн сайн ойлгож байна.

	Тоншуул, үнэг, чоно гуравт

	Тохирох хоол байхгүй байх

	Хосгүй амтат бал ид л дээ

	Ходоодонд чинь гэм болохгүй.

	 

	Тоншуул: 

	Зүгээр, зүгээр баавгай гуай!

	Зүйл бүрийн өт идсээр

	Биеэ бараг даахааргүй

	Би тун цатгалан явна.

	 

	Үнэг:  

	Яахав. яахав баавгай гуай!

	Яршиг удаад юу хийх вэ.

	Хулгана, зурам элбэг хойно

	Хувьдаа би өлсөөгүй явна.

	 

	Чоно: 

	Нэрэлхэх юм алга, баавгай минь

	Нээрэн би өлсөж л байна

	Үнэг, туулай хоёр маань ч

	Үнэхээр сайхан харагдаж байна.

	Баяр цэнгэлийн энэ өдөр

	Барьж идэлтэй биш дээ

	Бал малыг чинь долоогоод

	Байзнаж байхаас биш дээ.

	 

	Баавгай: 

	Маанагтаж байгаад би

	Мартах шахжээ шаазгайгаа

	Ойд та нарыг цуглуулахад

	Онцгой тус хүргэсэн юм.

	Шаазгай чиний гавьяаг

	Шагшин магтах ёстой юм

	 

	Шаазгай: 

	Баярлалаа. Баавгай ах минь

	Бага ч гэсэн яах вэ

	Өөх махны өвдөл цөвдөл

	Өөрт чинь байхгүй шив дээ.

	 

	Баавгай: 

	Зочид минь наашаа ойрт

	Зоогло! ид! зоогло!

	Зовох юм юу байх вэ

	Зоогло! ид! зоогло!

	Багадалгүй хүрэх хүнс

	Баавгай надад бий шүү.

	 

	Шаазгай: 

	Гахай бодонгийн

	Эхнэр мэгж

	Эхнэр мэгжийн

	Энхрий торой

	Сайхан мэхээр идэх сэн гэж

	Санаж л байгаа бололтой доо.

	 

	Баавгай: 

	Чимх ч мэхээр байхгүй шүү

	Чи нэг яваад ирнэ үү?

	 

	Шаазгай: 

	Яршиг, яршиг баавгай минь

	Ядарч байна, эцэж байна.

	 

	Баавгай: 

	Балчир хөөрхөн торой минь

	Бал ид дээ! бал ид!

	 

	Зараа: 

	Маханд намайг дуртайг

	Магад та нар мэддэггүй байх.

	 

	Буга:

	Зараа чи мах иддэг гэж үү дээ

	Заваан хар дамшиг байна шүү дээ

	 

	Зохиогч: 

	Жижиг зараа ичсэн бололтой

	Жимгэр хошуугаа далд хийчхэв.

	 

	Баавгай: 

	Идээд бай! Зооглоод бай!

	Ичих зовох юу байх вэ.

	Гэртээ харьтал өлсөхгүйгээр

	Гэдсээ цадтал идэцгээ!

	 

	Зохиогч: 

	Хөх чоно тэднээс

	Хөндийхөн сууна

	Хар муу санаандаа

	Хачин юм бодно.

	Уулын баавгай, намайг

	Урьж сайхан ирүүлчхээд

	Аятайхан зочилж байгаад

	Алгадах юм биш байгаа?!

	Юу ч гэсэн холхон байя

	Юмыг яаж мэдэх вэ гэж

	Булай юм бодож байгааг

	Бусад нь үнэндээ мэдсэнгүй...

	Ингээд бүх амьтад

	Идэж цадаж дууслаа

	Идэш хүнс нь тэдэнд

	Их ч амттай санагдлаа.

	Баавгай босож, үг хэлж

	Баяр найрыг нээж байна:

	 

	Баавгай: 

	Эрхэм та нарыг урьж

	Энд цуглуулсан явдал бол

	Цаанаа нарийн учиртай

	Цаашдын нандин утгатай.

	Ертөнцийн олон амьтан

	Ер нь ингэж цугларч

	Бага ихгүй зэрэгцэж

	Вандан ширээнд зэрэглэж

	Найрлаж цэнгэсэн удаа

	Нарт дэлхийд үгүй юм

	Найдаж ойртсон учраа

	Насан туршид байхгүй юм.

	Жишээ баримт хэлэх юм бол

	Жижигхэн бор хулганатай

	Үерхэж байсан түүх

	Үнэгэнд ер байсан уу?

	 

	Үнэг:  

	Үерхэж байсан түүх

	Үнэндээ ер нь байхгүй ч

	Үмхэж явсан удаа

	Үй түм бий шүү дээ.

	 

	Баавгай: 

	Урдаар би ярьчихъя

	Улаан үнэг минь дуугүй бай!

	 

	Үнэг:  

	Үнэнээ шударгаар хэлсэн

	Үнэг миний буруу гэж үү?

	 

	Баавгай: 

	Хурдан шаламгай шаазгай чи

	Хулганад зар хүргээгүй юм уу?

	 

	Шаазгай: 

	Үнэгийг очвол яах юм гээд

	Үлийндээ орчхоод гараагүй л дээ

	 

	Үнэг:  

	Золигийн тэгэхийг мэдсэн бол

	Зооглочихдог л байсан юм.

	 

	Чоно:  

	Үнэг чи дуугаа тат!

	Үргэлжлүүлж ярихыг дуулж суу!

	 

	Баавгай: 

	Одоог хүртэл бид чинь

	Ойртож байсан учраа алга

	Онц дотно уулзалдаж

	Ойлголцож явсан удаа алга.

	Буга, тоншуултай

	Тоншуул бугатай

	найрамдаагүй байна.

	Туулай, хэрэмтэй

	Хэрэм, туулайтай

	найзлаагүй байна.

	Гахай, зараатай

	Зараа, гахайтай

	танилцаагүй байна.

	Үнэг, хулганатай

	Хулгана үнэгтэй

	үерхээгүй байна.

	Чоно, баавгайтай

	Баавгай чонотой

	тааралдаагүй байна.

	Шаазгай хөхөөтэй

	Хөхөө шаазгайтай

	нөхөрлөөгүй байна.

	 

	Гахай: 

	Баавгай, тун ухаантай юм ярьж байна

	Байз байз, сайн чагна та минь

	Баримт дурдсан учиртай юм хэлж байна

	Байн байн үгийг нь битгий тасал!

	 

	Баавгай: 

	Орчлон дээр бид чинь

	Олуулаа төржээ

	Ондоо ондоо хэлбэртэй

	Ондоо ондоо амьдралтай

	Ондоо ондоо ажилтай

	Ондоо ондоо алдартай

	Жижиг том

	Жинтэй жингүй

	Хүчтэй, хүчгүй

	Хурдтай, хурдгүй

	Өнгө өнгийн зүстэй

	Өөртөө тохирсон үстэй

	Зарим маань хоёр хөлтэй

	Зарим маань дөрвөн хөлтэй

	Бүр зургаан хөлтэй ч байдаг л гэнэ лээ

	Бүгд найман хөлтэй ч байдаг л гэнэ лээ

	Зарим нь тэнгэрээр нисдэг

	Зарим нь усаар сэлдэг

	Зарим нь газар дор гэртэй

	Зарим нь газар дээр үүртэй

	Ой, тал, говьд гээд л

	Олон нутагт амьдарч байна

	Гүдэн элстэй говьд гэхэд л

	Гүрвэл болсон амьтан бий гэнэ.

	 

	Буга:  

	Үнэхээр сонин юм ярьж

	Үнэмшүүлж байна та.

	 

	Хэрэм: 

	Хачин сонин юм хэлж

	Хачирхуулж байна та.

	 

	Тоншуул: 

	Гайхмаар сонин юм ярьж

	Гайхаш төрүүлж байна та.

	 

	Туулай:  

	Сонсоогүй юм хэлж

	Сонирхол татаж байна та,

	 

	Зараа:  

	Зараа би биширч байна.

	Залгаад ярихыг хүсэж байна.

	 

	Чоно:  

	Чухам үнэнийг ярьж

	Чоно намайг шүтүүлж байна.

	 

	Гахай:  

	Их хачин юм хэлж

	Итгүүлж байна намайг.

	 

	Үнэг:  

	Үнэхээр догь юм ярьж

	Үнэг намайг баясгаж байна.

	 

	Шаазгай: 

	Шаазгай надад сонин байна

	Шагшрахаас өөр яах вэ би.

	 

	Баавгай: 

	Хэлж байгаа зүйлийг минь

	Хэрэгсэж сонирхож байгаад чинь

	Баярлаж байгаагаа илэрхийлээд

	Бас цааш нь товч ярья!

	Хорвоогийн амьтад бид

	Хоорондоо танилцмаар байна

	Хоршиж найзалмаар байна

	Холбогдож найрамдмаар байна

	Бие биедээ тусалмаар байна

	Би, чи үгүй итгэмээр байна!

	 

	Зохиогч: 

	Уулын баавгай одоо л

	Утгагүй юм чалчиж

	Ухаан мөхөс амьтдыг

	Уймруулах гэж байна гэж

	Чоно, дотроо бодож байгааг

	Цухас энд дурдъя...

	Ийм юм бодож суудаг

	Итгэл муутай л амьтан юм.

	 

	Баавгай: 

	Булт олноороо

	Хамтармаар байна

	Буурай доройгоо

	Хайрламаар байна.

	Хүчтэй нь хүчгүйгээ

	Асармаар байна

	Хүнстэй нь хүнсгүйгээ

	Авармаар байна.

	Өвчилж зовбол

	Халамжилмаар байна

	Өргөж даахгүй бол

	Хамжилцмаар байна.

	Ер нь тэгээд хамтын санаа

	Ертөнц дээр хаагдашгүй гэдэг

	Ариун санаа нэгдэж гэмээ нь

	Аугаа гайхамшгийг бүтээнэ гэдэг.

	Тавих санал минь энэ байна

	Та нар юу гэж бодож байна

	Таалалд чинь хэрэв нийцвэл

	Та нарын хэлэхийг сонсъё.

	 

	Зохиогч: 

	Бүх амьтад бодолд автаж

	Бүгдээрээ дув дуугүй...

	Бие биеэ нүднийхээ булангаар

	Сэм сэмхэн харж сууна

	Амьдралын нарийн асуудлыг

	Бодох нь зөв байлгүй яах вэ

	Ам нээж үг дуугарахыг

	Болгоомжлох нь хэр байлгүй яах вэ.

	 

	Баавгай: 

	Бодоцгоо! санацгаа! бүү яар!

	Бодитой, баттай сайн шийд!

	Алс хэтийн нарийн асуудлыг

	Амархан шийдвэрлэж яахан болох вэ?

	 

	Гахай: 

	Бодоод байх юм надад алга

	Бодон гахай бид хүчээр дутах биш

	Мөр мөрөөрөө л явбал яасан юм бэ?

	Мөн ч их төвөг удах бололтой юм.

	Хэрэм өвчилбөл

	Би асрах гэж явах нь

	Туулай өлсвөл

	Би аврах гэж гүйх нь

	Ийм болохоор амьтад минь

	Илүү явдлаар юугаа хийх вэ!

	Зам замаараа явсан нь дээр

	Жам жамаараа байсан дээр!

	 

	Буга: 

	Эрхэм Бодон

	Буруу юм ярьж

	Эдүгээ биднийг

	Уруу татаж байна.

	Хэний ч тусыг

	Хүртэж авахааргүй

	Хээрийн амьтан

	Хүчтэн мөн ч,

	Өвдөж зовох

	Тохиолдолгүй яах вэ

	Өлсөж цангах

	Тааралдалгүй яах вэ.

	Өтөлж хөгшрөхийг

	Дайралгүй яах вэ

	Өвдөг сөхрөх цаг

	Ирэлгүй яах вэ.

	Ийм үед нөхрийн ач

	Итгэл нэгт нөхдийн хүч

	Тун их дэмжлэг болдгийг

	Туршлагаасаа би мэдэж байна.

	 

	Гахай: 

	Ямар элэнцгийн туршлага

	Ярь л даа чи тэгвэл

	Хамаагүй дэмий донгосвол

	Хадарчихна гэж мэдээрэй!

	 

	Буга: 

	Нэг удаа би

	Нэн халуун өдөр

	Усанд орж сэрүүцье гээд

	Урдах нуурт орсон чинь

	Шилбэт дөрвөн хөл маань

	Шигдэж орхив оо чи минь

	Гарч хөдөлж болохгүй

	Гацаж суув аа та минь.

	Тэгсэн чинь нэг хун

	Тээр тэндээс ирээд

	Аюулт шавраас сугалж

	Амь насыг минь аварсан юм.

	 

	Гахай: 

	Шаварт өөрөө суучихдаг нь

	Шал тэнэгийнх дээ буга минь!

	 

	Буга:  

	Хэрэв гахай суусан бол

	Хэзээ ч гарахгүй байсан

	 

	Туулай: 

	Битгий маргалд, Буга гуай

	Битгий сөргөлд, Бодон гуай

	Эв аяараа ярьцгаа

	Зөв зүйтэй шийдэцгээ!

	 

	Хэрэм: 

	Том амьтан гахай гуайн

	Толгой муу ажиллаж байна

	Зөв замаас хазайх

	Зөрүүд зан гаргаж байна.

	 

	Шаазгай: 

	Таалалд чинь

	Нийцэхгүй байвал

	Таны санаанд

	Дүйцэхгүй байвал

	Заавал таныг албадах

	Зарлиг ямар гаргасан биш

	Байвал байх л үгүй юу

	Баян хангайн амьтан мундсан биш.

	 

	Баавгай: 

	Хэрэггүй хэрэггүй шаазгай минь

	Хэрүүл гарах төлөвтэй боллоо

	Ашиггүй юм би ярьж

	Амьтны эгдүүг хүргэж дээ.

	 

	Тоншуул: 

	Яалаа гэж дээ, баавгай минь

	Ямар ч буруу танд байхгүй

	Амьтдын дотроос хамгийн түрүүнд

	Ашигтай саналыг та дэвшүүллээ.

	Том болохоор чинь таныг би

	Долигонож байгаа ч юм биш

	Тоншуул би ая тал засаж

	Нялганаж байгаа ч юм биш.

	Амьтан болгон нэгдвэл

	Ашигтай гэдгийг мэдэж байна

	Анд нөхөд бололцвол

	Аятай гэдгийг ойлгож байна.

	 

	Үнэг:  

	Үнэндээ баавгайн хэлдэг

	Үлэмжийн ачтай санал юм

	Үймэрч эргэлзэхийн хэрэггүй

	Үүнд цөмөөрөө нэгдэцгээе!

	Баавгайн ачаар би гэгч

	Баян цатгалан байх нь дээ

	Баавгайн хүчээр би гэдэг

	Баатар ч болж болох нь дээ.

	 

	Зараа:  

	Хуурамч үг дэмий урсгаж

	Хувиа бодсон юм ярьж

	Ганц өөрийн ашгийг санаж

	Галзуурч бас болохгүй шүү.

	 

	Үнэг:  

	Өргөст зараа чи битгий

	Өдөж сөдөөд байгаарай!

	Өөрийн бодсоноо хэлсэн надад

	Өчүүхэн ч буруу байхгүй шүү.

	 

	Чоно:  

	Баавгайн саналыг

	Ашигтай гэж

	Бараг амьтад

	Айлдаж байвч

	Олны энэ ажилд

	Оролцохыг би татгалзана.

	Хөх чоно би хэзээ л

	Сайн нэртэй билээ

	Хөдөө хээрээр тэнэж

	Саарин хамарлаж явъя.

	Өл хоол олохдоо бол

	Өөрийн чадал хүртэмжтэй

	Эмгэг өвчин тусах юм бол

	Эдгээх ухаан хүрэлцээтэй.

	 

	Буга: 

	Гахай та хоёр ч

	Гайхал төрүүлэх амьтад юм

	Гаж буруу санаа чинь

	Гавал дээр чинь бууна даа.

	Хуучин дадал заншлаа

	Хуу татах нь зөвтэй

	Шинэ аж байдалд

	Шилжин орох нь зүйтэй.

	 

	Зохиогч:  

	Бугын энэ хэлснийг

	Бусад амьтад дэмжив

	Гахай, чоно хоёрыг тэд

	Гайхаш тасран харав.

	 

	Баавгай: 

	Таарч нийлэхгүй гэвэл

	Танилцаж нөхөрлөхгүй гэвэл

	Та хоёрыг явахад

	Татгалзах юм алга байна.

	 

	Зохиогч: 

	Хөвчийн бодон гахай

	Хөндийн хөх чоно хоёр

	Тэндээс тэгээд явав

	Тэднээс ингээд зайлав.

	 

	Баавгай: 

	Гахай, чоно хоёрыг

	Гайхах хэрэггүй биз ээ

	Анхнаасаа дургүй тэднийг

	Албадах нэмэргүй биз ээ!

	 

	Буга: 

	Яваг! яваг! яах вэ

	Ядарч туйлдахгүй бол яамай

	 

	Туулай: 

	Буга зөв ярьж байна

	Булт санал нэг байна.

	 

	Баавгай: 

	За тэгэхлээр бүгдээрээ

	Зантай сайхан наадацгаая

	Авьяас чадвараа үзүүлж

	Аятай сайхан наргицгаая

	Алив шаазгай найз аа

	Аятайхан дуу дуулаач!

	 

	Шаазгай дуулах нь:

	Хөх тэнгэрээр хөөрдөг би

	Хөндий талыг туулдаг би

	Хөвч ойг сүлждэг би

	Хөдөлмөрөөр бүтсэн үүртэй би.

	Шаг шаг, шагир шагир

	Шаазгай би алаг юм

	Шаг шаг, шагир шагир

	Шаазгай би жигүүртэн юм,

	Хорвоо дэлхийгээр хэсдэг би

	Хол ойргүй нисдэг би

	Хосгүй зөөлөн өдтэй би

	Хоолой мэдэн дуулдаг би.

	Шаг шаг, шагир шагир

	Шаазгай би жуулчин юм

	Шаг, шаг, шагир шагир

	Шаазгай би дуучин юм.

	 

	Зохиогч: 

	Бүх амьтан сонирхож

	Бүлтийтлээ ширтэнэ

	Алаг шаазгайг бахдаж

	Авьяастай юм гэж магтана.

	 

	Баавгай: 

	Буга таныг шүлэг уншихыг

	Бултаараа бид хүсэж байна.

	 

	Буга:  

	Ой модтой хангай минь

	Орчлонд сайхан нутаг юм

	Олон жил идээшиж дассан

	Орон гэр минь энэ юм.

	Халуунд сүүдэрлэдэг модтой

	Хүйтэнд халхалдаг хадтай

	Амтат өвс элбэгтэй

	Аглаг сайхан хангай.

	Төрж өссөн нутаг минь

	Төгс баян уул минь

	Нартад жаргалтай би чинь

	Насаараа чамайг шүтнэ ээ.

	Баавгай:

	Яриагүй сайхан шүлэг байна

	Ямар цэцэн хэл ээ вэ!

	Унасан нутгаа хайрлаж явах

	Ухааныг бидэнд заяаж байна.

	Эрхэм үнэг таны

	Ээлж одоо болжээ.

	Бүжиг хийвэл сайн л байна

	Бүгдээрээ бид сонирхох байна.

	 

	Үнэг:

	Бүжиглэх мэргэжил байхгүй ч

	Бүгдийн хүсэлтийг хүндэтгэж

	Өөрийн хөдөлгөөн, төрх маягаар

	Өчүүхэн тоглолт үзүүлье!

	 

	Зохиогч: 

	Үнэг бүжиглэж байна

	Үегүй юм шиг бүжиглэж байна

	Уян налархай түүний хөдөлгөөн

	Уулын амьтдын сонирхол татлаа.

	Соотон чихээ солбилзуулж

	Согсгор сүүлээ шарвалзуулж

	Нарийн биеэ намалзуулж

	Наашаа цаашаа ганхалзуулж

	Үнэхээр сайхан бүжиглэсэн

	Үнэгэнд талархал хүргэцгээв

	Хэзээний догь бүжигчин юм гэж

	Хэрэм хүртэл магтаж байна.

	 

	Баавгай: 

	Одоо тоншуул гуай та

	Олныхоо өмнө гарч

	Мэргэжлийнхээ тухай ч юм уу

	Мэддэгээ үзүүлнэ байгаа!

	 

	Зараа:  

	Намайг бодвол

	Наадах чинь байна шүү

	Их авьяастай шувуу байгаа юм

	Илбэ ч үзүүлж чадах бий вий.

	 

	Тоншуул: 

	За боль доо

	Зараа минь

	Гайхуулах авьяас билгээр

	Гавихгүй амьтан шүү дээ би.

	Яах вэ, би та нартаа

	Ямар ч гэх юм бэ дээ.

	Хөнгөн аястай нэг дууг

	Хөдөлгөөн оруулан аялж өгье.

	 

	Дуулах нь:

	Ар өвөртөө модтой

	Аглаг сайхан уул байна

	Аглаг сайхан уулаа би

	Аюулаас хамгаалах үүрэгтэй.

	Тог тог тог

	Түг түг түг

	Таныг бүрэн хамгаалах

	Тангарагтайгаа мартахгүй

	Өндөр сүрлэг модонд нь

	Өт хортон халдвал

	Өөрийн хошуугаар зэвсэглэн

	Өрсөлдөн тэмцэж ялна.

	Тог тог тог

	Түг түг түг

	Ариун ойгоо өмгөөлөх

	Андгайтайгаа мартахгүй.

	 

	Баавгай: 

	Тун ч сайхан дуу байна

	Туулайн ээлж одоо боллоо.

	 

	Туулай: 

	Үзүүлээд байх авьяас

	Үнэндээ надад байхгүй ч

	Хөгжөөн цэнгэлтэй энэ өдөр

	Хөгжимдье гэж бодож байна.

	Саяхан би ойгоосоо

	Сайхан юм олсон юм

	Дув дугаргий хэлбэртэй

	Дун цагаан өнгөтэй

	Бөмбөрийг би олсон гээч.

	Бөөн баяртай явна гээч!

	Уран гоё хөгжмөө би

	Урд хоёр хөлөөрөө

	Цохиж дуугаргаж үзүүлье

	Цочиж айв даа, та минь!

	 

	Зохиогч: 

	Зарим хүн ойд зугаалахдаа

	Загасны консерв авчирдаг

	Задалж хэрэглэчхээд лаазыг нь

	Замбараагүй, хаячихдаг.

	Тэр лаазыг л олсон байна

	Тэгээд түүндээ олзуурхаж

	Бөмбөр гэж итгэчхээд

	Бөөн баяртай явдаг байна.

	Түүнийгээ одоо цохиж байна

	Түн түн нүдэж байна

	Хөвчийн энэ амьтаддаа л

	Хөгжим болж таалагдлаа.

	 

	Баавгай: 

	Санаанаас гарахын аргагүй

	Сайхан тоглолт үзүүллээ

	Дор дороо та нар чинь

	Догь догь авьяастай юм,

	Ингэж л бид чинь

	Инээж, баясаж

	Идэж, ууж

	Итгэлцэж нөхөрлөж

	Олон бүгдээр

	Ойртож, нягтарч байвал

	Гараг энэ ертөнцөд

	Ганцаардахын зовлон үзэхгүй сэн.

	 

	Шаазгай: 

	Байз байз, юун чимээ

	Байн байн гараад байна

	Бархирах, орилох дуу

	Бадаг бүдэг сонсогдох чинь!

	Хар хур хийсэн

	Хачин чимээ дуулдаж байна

	Шаазгай би яваад

	Шалавхан мэдээд ирье.

	 

	Буга: 

	Тэг, тэг! шаазгай минь

	Тэнгэр дуугарч байгаа ч юм шиг.

	Тэнэг, мангуу хүчтэнүүд

	Тэрсэлдэн тэмцэж байгаа ч юм шиг...

	Юу ч гэсэн мэд!

	Юмны учрыг ол!

	 

	Зохиогч: 

	Ингээд шаазгай хөөрч

	Элэн халин нисэж

	Байдал төлөвийг мэдээд

	Бархиран шагшран ирж:

	 

	Шаазгай: 

	Та минь цаана чинь сүйд болж

	Тайга хөвч доргиж байна

	Бултаараа тийшээ очиж

	Будилааныг таслах хэрэгтэй байна

	Гахай чоно хоёр

	Гардан байлдаан хийж байна

	Газар шороог тээрэмдэн

	Галзуу юм шиг ноцолдож байна.

	Чоно нь гахайгаа урчхаж,

	Гахай нь чоноо хадарчхаж.

	Зодолдож байгаа тэр, хоёрыг

	Зогсоохгүй бол горьгүй нь.

	 

	Зохиогч: 

	Буга, баавгай тэргүүлээд

	Булт тийшээ явлаа

	Ундуй сундуй тэдэн дээр

	Уухилан аахилан ирлээ.

	 

	Баавгай: 

	Больцгоо, та нар больцгоо

	Босоцгоо, та нар босоцгоо!

	Яахаараа ингэж

	Ядартлаа ноцолдож

	Язартлаа ноололдож

	Улаан цусаа гоожтол

	Уралцдаг билээ?

	 

	Зохиогч: 

	Тэд босож чадахгүй

	Тэрийтлээ хэвтэнэ

	Тэнхэл даанч байхгүй

	Тэлчлэн тарчилна.

	 

	Баавгай: 

	Саяхан та хоёр чинь

	Салж биднээс явахдаа

	Бид, та нартай нийлэхгүй

	Бие биеэ даана гээд

	Сүрхий ярьж байснаа

	Сүүлдээ яагаад ингэчхэв?

	 

	Гахай: 

	Өршөөгөөрэй, Баавгай гуай

	Өлөн ховдог энэ чоно

	Өөдсөн чинээ торойг минь

	Өдрийн хоол болгох гэж

	Ухасхийсэн юм байхгүй юу

	Урдуур нь би орохгүй юу.

	Тэгээд бид ноцолдсон юм

	Тэр намайг урсан юм

	Тэгэхэд би хадарсан юм

	Тэмцэл ингэж эхэлсэн юм.

	 

	Зохиогч: 

	Хөх чоно тэнд хэвтэнэ,

	Хүү татуулсан цээжнээс нь

	Хүрэн цус урссан байна,

	Гахай энд хэвтэнэ,

	Гавлынх нь ар шилнээс

	Гарсан цус их байна.

	 

	Буга:  

	Та хоёр үнэндээ

	Тамтаг болтлоо тулалджээ

	Аль алиныгаа бас

	Амийг хороох дөхжээ.

	Одоо ингээд орхивол

	Орой болоход нөгчинө

	Орой та нар нөгчөөд

	Орчлонгоос бүр хагацна.

	Биднийг тусал гэвэл

	Бэлэн байна, бодоцгоо!

	 

	Гахай: 

	Ачтай тустай амьтад минь

	Амь насыг аварч аль

	Дусалж байгаа цусыг минь

	Дуусахаас нааш тогтоож өг!

	 

	Чоно:  

	Аврал энэрэлтэй амьтад минь

	Ач ивээлээ хүргээч дээ

	Асгарч байгаа цусыг минь

	Аргалж тогтоож өгөөч дээ.

	 

	Шаазгай: 

	Өөдгүй муу та хоёр

	Өөрсдөөсөө болж байгаа юм

	Олныхоо аясыг дагахгүй

	Олиггүйгээсээ ингэж байгаа юм.

	 

	Туулай: 

	Бусдын үгийг авахгүй

	Буруулснаас ийм болж

	Бултын саналыг анхаарахгүй

	Будилснаас ийм болж.

	 

	Хэрэм:  

	Нөхдийн хэлснийг сонсохгүй

	Тоомжиргүй байсны хар гай!

	Нөхөрлөлийн хэлхээг бодохгүй

	Тоомсоргүй явсны хар лай!

	 

	Зараа:  

	Биеэ ихэд тоовол

	Бяраа ихэд тооцвол

	Ийм байдалд ордог юм гэж

	Ижий надад сургасан юм.

	 

	Тоншуул: 

	Эр чадалдаа эрдвэл

	Эрдэм мэргэжилдээ эрэмшвэл

	Хол явахгүй гэдэг юм

	Хожим нь өөрөө гэмшдэг юм

	 

	Үнэг: 

	Амьтад минь битгий ингэж

	Амыг нь асуу л даа

	Та нар бүү тэгж

	Таваа ханга л даа.

	Дутуу дулим бодож

	Эндээ л биз эд

	Дур зоргоороо загнаж

	Алдаа л биз тэд.

	Хүсэж гуйсан юм болохоор

	Хүчээ гарган тусалцгаая

	Анагааж, сувилж, арчилж

	Амь биеийг аварцгаая.

	 

	Зохиогч: 

	Баавгай, гахайг өргөж

	Хад налуулан суулгав

	Буга, чоныг өндийлгөж

	Мод түшүүлэн сувилав.

	Дэгдэгч туулай явж

	Энхийн ус авчрав

	Дүүлэгч хэрэм явж

	Эмийн өвс авчрав.

	Өргөст зараа явж

	Эдгээгч навч авчрав

	Өвгөн тоншуул тэднийг

	Эмчилж сувилж эхлэв.

	Ус нь энхийн юм болохоор

	Шарх нь цэвэршив

	Өвс нь эмийн юм болохоор

	Шаналгаа нь арилав.

	Навч нь эдгээгч юм болохоор

	Өвчнийг нь анагаав.

	Тоншуул нь эмч болохоор

	Тэднүүс ч эдгэрэв...

	Баавгай буга тэргүүтэн

	Байрандаа буцаж ирэв

	Байрандаа буцаж ирээд

	Баахан яриа болов.

	 

	Баавгай: 

	Анх удаагаа өнөөдөр

	Амьтад бид уулзалдав

	Ам хэлээ ойлголцож

	Алс хэтээ ярилцав.

	Ахин дахин уулзах

	Алтан замаа нээв

	Анд нөхөд бололцох

	Ариун журам нээгдэв.

	 

	Буга:

	Ухаант баавгайн ачаар

	Уригдаж бид танилцав

	Учир явдлыг тунгааж

	Улам сайхан дотносов.

	 

	Тоншуул: 

	Амьтад хоорондоо танилцсан нь

	Ашигтай хэрэг болов

	Аль алинаа мэдэлцсэн нь

	Алсдаа тустай болов.

	 

	Хэрэм: 

	Бяцхан хэрэм би ч гэсэн

	Баярлахын ихээр баярлаж байна

	Өчүүхэн гэлгүй намайг

	Өнөөдөр урьсанд бахархаж байна.

	Жижигхэн би ядарвал

	Жинхэнэ сайн нөхөдтэй болов

	Нөхөдтэй байна гэдэг шиг

	Нөлөөтэй юм үгүй гэнэ ээ.

	 

	Зараа: 

	Энэ танилцлын үрийг

	Элэг зүрхнээс биширч байна

	Эв найрамдал бүхнийг ялах

	Эртний нэгэн сургаалтай гэнэ лээ.

	Эртний энэ сургаалыг

	Эндэлгүй дагавал алзахгүй

	Эв түнжингээ хичээвэл

	Эрт орой ч алдахгүй.

	 

	Шаазгай: 

	Гахай, чоно хоёрын

	Гаж буруу явдлаас

	Санаж явбал зохих

	Сайхан сургамж авлаа.

	Ер нь би бодохдоо

	Ертөнцийн бүх шувууг

	Цуглаж ирүүлээд

	Цугаартай нь уулзах сан.

	Таван богд уулын

	Аварга бүргэдээс эхлээд

	Талыг хэрэн харвагч

	Алтан хараацайг хүртэл

	Алаг эрээн ангир

	Ариун нуурын нугас

	Өндөр хүзүүт тогоруу

	Өдөр хардаггүй шар шувуу

	Хөвч хангайн хөхөө

	Хөх цөцгий, өвөөлж гээд л

	Олон төрлийн жигүүртэн

	Орчлонд байдаг газар даа.

	 

	Үнэг:  

	Шаазгай таны санасныг

	Шагшин магтах ёстой

	Ухаантай ажил сэдэж

	Урам төрүүлж байна шүү.

	 

	Туулай: 

	Туулай би өнөөдөр

	Тустай юм ойлголоо

	Тусгаар саланги байдгийг

	Тусгүй юм гэж ухаарлаа

	 

	Зохиогч: 

	Эднийг ингэж байтал

	Эдгэрсэн гахай харин

	Эргэж хүрч ирээд

	Энэ ярианд оролцов.

	 

	Гахай: 

	Гахай би үнэндээ

	Гамшигт унах дөхлөө

	Хөндийн муу хөх чононд

	Хөөрхий торойгоо алдах шахлаа.

	Хэрэв та нарыг туслаагүй бол

	Хэцүүдэж болох байлаа.

	Эрхэм нөхдийн ачийг

	Энэ насандаа мартахгүй.

	Өөрсдийнхөө энэ эгнээнд

	Өчүүхэн намайг багтаагаач!

	Сайн бүхнээс холдохгүй би

	Саар бүхэнтэй ойртохгүй би!

	 

	Баавгай: 

	Гахай минь, чи өөрөө мэд

	Гадуурхсан амьтан бидэнд алга

	Шоглож бид доромжлох ч үгүй

	Шоовдорлож бид орхих ч үгүй.

	 

	Шаазгай: 

	Цаст уулын цагаан баавгай ч

	Цагаа болохоор шоргоолжинд баригддаг

	Эртний үгийг сая би саналаа

	Энд хэлэхэд илүүдэхгүй биз.

	 

	Зохиогч:

	Нар баруунаа тонгойсоор

	Толгодын цаагуур далд оров

	Намжаа сайхан дэлхийн

	Тогтуун үдэш эхлэв.

	Бүх амьтан ингээд

	Бүгд тарах ойртов

	Аялаг тохитой газраа очиж

	Амрах цаг нь болов.

	 

	Буга:  

	Одоо бүгд тарья даа

	Орой ч болж байна даа,

	Марташгүй сайхан танилцлаа

	Магад дахиад уулзана биз.

	 

	Баавгай: 

	За та нар минь яв даа

	Зам замаараа тар даа

	Ахин ахин уулзана шүү

	Анд нөхөд бололцлоо шүү.

	Сайн яваарай

	Сайхан амраарай!

	 

	Зохиогч: 

	Яг ийм үйл явдал

	Ямар нэгэн газар нутагт

	Болсон гэж санах сан уу

	Болоогүй гэж бодох сон уу

	Болж болно гэж сэтгэх сэн үү

	Болж болохгүй гэж мэтгэх сэн үү

	Та нар өөрсдөө мэдэхдээ

	Тааж өөрснөө бодохдоо

	Ямар сургамж авснаа

	Ярилцаж сайн зөвлөөрэй.

ХОЁРДУГААР БҮЛЭГ

	ХҮРЭН БААВГАЙН ДАРААГИЙН ЗОЧИД

	 

	Энэ зохиол түрүүчийн бүлгээр

	Эцэстээ хүрч төгсөх байсан ч

	Хүрэн баавгайнд шинэ зочид

	Хүрэлцэн ирж танилцсан болохоор

	Нэгэн бүлэг цааш нь залгаж

	Нэмж бичих шаардлага гарав

	 

	* * *

	 

	Ойн баавгайн урилгаар

	Олон амьтан цугларч

	Олон тэр амьтан

	Онц дотно чуулж

	Хоорондоо найзалснаас хойш

	Хорвоод найрамдсанаас нааш

	Хорин нэгэн өдөр шөнө

	Хоромхон зуур өнгөрчээ.

	Баавгайг нэгэн өдөр

	Байрандаа амарч байтал

	Баахан амьтан тэднийд

	Бараалхаж ирдэг юм байна.

	Эртээрийн цугладаг амьтад

	Эргэж ирлээ гэж санаад

	Уулын баавгай баярлаад

	Угтан авах гэтэл нь

	Тэс өөр амьтад

	Тэдний гадаа зогсож байв.

	Урьд нь ийм амьтадтай

	Уулзаж яваагүй баавгай

	Гайхахын ихээр гайхаж

	Ганхаж хөдлөлгүй зогсож

	Үг ч дуугарч чадалгүй

	Үүлгэртэнхэн байжээ.

	 

	Хандгай: 

	Хүглэгэр их ойн

	Хүрэн баавгай таны

	Амрыг эрж уулзахаар

	Аглаг уулнаасаа ирлээ.

	Би хандгай гэдэг амьтан

	Биеэр бугатай төстэй гэлцдэг

	Та чинь түрүүнд бугыг урьж

	Танил дотно болсон юм шив дээ.

	 

	Баавгай: 

	Тэгсээн, тэгсэн, танилцсан

	Тэгэхдээ байна шүү хандгай минь

	Зар хүргэхээр шаазгай явсан юм

	Замдаа тэр танд хэлсэнгүй л дээ.

	 

	Бар: 

	Баавгай таны амрыг

	Бас би эрж байна

	Бар гэдэг амьтан

	Бараалхаж танд ирж байна.

	Та чинь гахайг урьж

	Танилцсан мөртөө

	Бар намайг тоогоогүйд

	Бага зэрэг гомдож байна.

	 

	Баавгай: 

	Уучлаарай! Бар минь

	Уг буруугаа хүлээе

	Зарлал танд дуулгаж

	Завдаагүй юм болов уу даа.

	Эрхэмсэг хүчтэн

	Эр цоохор Бар таныг

	Өөрөө хүрээд ирсэнд

	Өр зүрхнээс талархаж байна.

	 

	Хярс:  

	Таны амрыг айлтгаж

	Талархал хүргэн ёсолъё.

	Олон амьтныг урьж

	Онц дотно зөвлөлдсөнийг

	Соотон хоёр чихээрээ би

	Сонссон байж таараа шүү дээ

	Голоод намайг уриагүйд

	Гомдсон байж болно шүү дээ.

	Үнэгийг хүртэл ирүүлээд

	Үй зайгүй ярилцсан гэнэ лээ

	Дахин дахин уулзана гэж

	Давхар болзоо тавьсан гэнэ лээ.

	Арга зальтай үнэгнээс

	Арай ч би дутахгүй гэж

	Ах баавгай тандаа

	Ам нээж хэлмээр байна.

	 

	Баавгай: 

	Яалаа гэж дээ Хярс минь

	Ямар чамайг голсон биш

	Хэл хүргэгч шаазгай маань

	Хэлж амжаагүй юм болов уу даа.

	 

	Жунгаа: 

	Би таны амрыг эрж

	Биеэр уулзахаар ирсэн юм

	Улаан хошуут жунгаа гэж

	Урьд нь та дуулаа л биз.

	Шаазгай, шаазгай гээд л

	Шагшиж магтаад байх юм

	Ховч тэр шарвалзуур чинь

	Холион бантангийн эзэн шүү дээ.

	Надаар хэрэв зарлуулсан бол

	Найдвартай л байх байсан

	Бүх амьтантай уулзаж

	Бүгдэд нь хэл хүргэх л байсан.

	 

	Гөрөөс: 

	Найдаж явуулсан шаазгай чинь

	Надад зарлал хүргэсэн л дээ

	Чоныг очно гэж хэлэхээр нь

	Чухамдаа би дургүйцсэн юм.

	Хамаг амьтанд жигшигдсэн

	Хар санаатай чоныг

	Та чухам яах гэж урьж

	Тал зассаныг ойлгохгүй байна.

	Уулын гөрөөс би бол

	Угаас гэмгүй амьтан л даа

	Хөндийн тэр муу чоно л

	Хөнөөх гээд болдоггүй юм л даа.

	 

	Баавгай: 

	Үнэндээ бор гөрөөс минь

	Үй олон энэ амьтны

	Аль нь чухам сайн

	Амьдрал нь ямар

	Араншин нь ямар

	Санаа нь ямар зэргийг

	Сайн мэдэж амжаагүй л байна.

	 

	Тарвага: 

	Таны амгаланг айлтгаж

	Тарвага би ёсолж байна.

	Өнөөдөр ингэж уулзахыг

	Өмнө нь бодож явсангүй.

	Олон энэ амьтан

	Очъё гэлцээд байхаар нь

	Урьд нь туулай хүртэл

	Уригдсан гэдгийг дуулаад...

	 

	Баавгай: 

	Уулын бэл хормойгоор

	Урьд нь ийм амьтад

	Паацганан гүйлдэж байхыг

	Баавгай би харсан юм байна.

	Та нарын чинь зарим нь

	Ташаа тулж зогсчхоод

	Хиг˗хог, хиг˗хог гээд л

	Хэрдээ л чанга дуугардаг юм билээ.

	Ойртоод нэг очсон чинь

	Огло үсэрч харайгаад

	Газар гэртээ орчихдог

	Гайгүй мондиуд билээ шүү.

	 

	Тарвага: 

	Хурц өргөст зараа

	Хулчгар дэлдэн туулай

	Танайд морилон ирж

	Таргалтлаа идсэн гэдгийг

	Би дуулаад дотроо

	Битүүхэн атаархаж байлаа.

	 

	Баавгай: 

	Ирсэн зочилсон амьтад

	Идэж зооглож л байсан

	Хэр зэрэг идсэнийг нь

	Хэмжиж би үзээгүй.

	Идэж уухдаа гол нь биш

	Итгэлцэж танилцахдаа л байсан.

	Туулай зараа хоёр чинь ч

	Тун ч гэмгүй амьтан билээ.

	 

	Мануул: 

	Майга баавгай таны амрыг

	Мануул би эрэн тонгойё!

	Манийг тоож ярилцсанд

	Маш их баярлаж байна.

	Амьтдыг урьж цуглуулаад

	Авьяас чадварыг үзээд

	Анд нөхөд бололцъё гээд

	Алсдаа нөхөрлөж явъя гээд

	Өлсөж цангавал тусалъя гээд

	Өвдөж зовбол халамжилъя гээд

	Бужигнаж бужигнаж тарсныг чинь

	Бусдаас би дуулсаан.

	 

	Бар:  

	Гахай та нартай нийлэхгүй гээд

	Гараад явчихсан гэж сонссон.

	 

	Гөрөөс: 

	Хөх чоно нэгдэхгүй гээд

	Хөндийрөөд явчихсан гэж дуулсан.

	 

	Хандгай: 

	Тэр хоёр чинь тэгээд

	Тэмцээн байлдаан хийж

	Хоёр биеэ хорлож

	Хорвоогоос тонилгох дөхсөн гэл үү?

	 

	Жунгаа: 

	Ана мана үзэлцэж байхад нь

	Арьс махаа таслалцаж байхад нь

	Шаазгай мэдээд хэлсэн гэнэ лээ

	Шалавхан эд нар очсон гэнэ лээ

	Амьтад очоод салгасан гэнэ лээ

	Амь биеийг нь аварсан гэнэ лээ.

	 

	Хярс: 

	Амьтад бид гэдэг чинь

	Анир чимээ андахгүй болохоор

	Энэ бүгдийг чинь сонсож

	Элгээ хөштөл инээсэн шүү.

	 

	Баавгай: 

	Тэр яах вэ, амьтад минь

	Тэгээд л өнгөрсөн зүйл

	Тарлан шаазгай л энэ бүгдийг

	Та нарт очиж хэлж дээ.

	За нөхөд минь ойртоцгоо

	Зайгаа олоод сууцгаа

	Та нарыг би чадлаараа дайлъя

	Тавтай байж, тохитой ярилцъя.

	Ургамлын сайхан үндэс ид!

	Улаан ягаан жимс ид!

	Болсон сайхан самар ид!

	Бохиргүй сайхан халиар ид!

	Зөгийн бал ид, ид!

	Зөнгөөрөө зоогло, зоогло!

	 

	Зохиогч: 

	Ингээд шинэ зочид

	Идэж зооглож гарав

	Мануул Бар хоёрт л

	Махны зүйл байсангүй.

	Шинэ зочдоо баавгай

	Ширтэж сайн ажиглана

	Түрүүчийн ирсэн амьтадтай

	Төстэй амьтан ч харагдав.

	 

	Баавгай: 

	Хандгай бугатай

	Хярс үнэгтэй

	Мануул чонотой

	Жунгаа тоншуултай

	Адилхан юм шиг санагдах юм.

	Арай та нар чинь

	Ах дүүс биш биз гэж

	Асуумаар л бодогдох юм.

	 

	Хандгай: 

	Асуух хэрэггүй баавгай минь

	Ах дүүс биш, биш!

	 

	Хярс:  

	Сонирхох хэрэггүй баавгай минь

	Соотон үнэгтэй би хамаагүй.

	 

	Мануул: 

	Гайхах хэрэггүй баавгай та

	Галзуу чонотой би садан биш.

	 

	Жунгаа: 

	Бид шувуу нь шувуу боловч

	Би тоншуултай төрөл биш.

	 

	Баавгай: 

	Урьдах цуглаан дээр би

	Ухуулж ярьж байсныхаа

	Утгыг та нарт хэлье!

	Урьдаар та нар сонс!

	Хорвоогийн амьтад бид

	Хоорондоо танилцмаар байна гэсэн

	Хоршиж найзалмаар байна гэсэн

	Холбогдож найрамдлаар байна гэсэн

	Бие биедээ тусалмаар байна гэсэн

	Би, чи үгүй итгэмээр байна гэсэн

	Илэн далангүй хэлэхэд л

	Ийм утгатай үг ярьсан даа.

	 

	Бар:  

	Дутуу битгий яриарай

	Дуусгалгүй битгий орхиорой.

	 

	Баавгай: 

	Аа, тийм тийм

	Булт олноороо

	Хамтармаар байна гэсэн

	Буурай доройгоо

	Хайрламаар байна гэсэн

	Хүчтэй нь хүчгүйгээ

	Асармаар байна гэсэн

	Хүнстэй нь хүнсгүйгээ

	Авармаар байна гэсэн

	Өвчилж зовбол

	Халамжилмаар байна гэсэн

	Өргөж даахгүй бол

	Хамжилцмаар байна гэсэн

	Илүү ч гаргаагүй, дутуу ч орхиогүй

	Ийм л юм ярьсан даа.

	 

	Хандгай: 

	Уулын баавгай та

	Ухаантай юм ярьсан байна.

	 

	Гөрөөс:  

	Хээрийн баавгай та

	Хэрэгтэй үг хэлсэн байна.

	 

	Жунгаа:  

	Амьдралд хэрэв биелэгдвэл

	Ашигтай л санал тавьсан байна.

	 

	Тарвага: 

	Таатай сайхан хэрэг байна

	Тарвага би баярлаж байна.

	 

	Хярс:  

	Зөв санаачилга гаргасан байна

	Зөрөх юм хувьд л алга.

	 

	Мануул: 

	Баавгайн сэдсэн санаа

	Байж болох л зүйл юм.

	 

	Бар: 

	Бодитой санал мөн боловч

	Бодож үзүүштэй юм байна.

	 

	Баавгай: 

	Бултаараа сайн бодоцгоо

	Буйр суурьтай бодоцгоо!

	Түр зуурхан яарч

	Түргэн шийдэж болохгүй.

	Бушуул гэж би яаруулахгүй

	Бултаар дага гэж би албадахгүй!

	 

	Зохиогч: 

	Амьтад дор бүрнээ

	Анир чимээгүй сууна

	Газар ширтэн тонгойж

	Ганц ч хөдлөхгүй байна.

	Яавал чухам дээр вэ? гэж

	Тус тусдаа эргэлзэнэ

	Яадаг бол алсдаа гэж

	Тунгаан тунгаан тормолзоно.

	 

	Хандгай: 

	Хандгай би бодлоо

	Хамтаръя гэж шийдлээ

	Амьдралд ашигтай гэдгийг

	Анхаарч би ойлголоо.

	 

	Гөрөөс: 

	Нээрээ хэрэгтэй л юм бол

	Нэгдье гэж бодож байна

	Нэг нэгийгээ идэх гэдэг амьтад

	Нэгэн бүлд хамтарч болдог л байх даа

	 

	Баавгай: 

	Бид нэгэнт л хамтарвал

	Бие биеэ дарлахгүй

	Амны хүнс болгохгүй гэж

	Андгай тавих ёстой шүү дээ.

	 

	Тарвага: 

	Эртхэн таварч хариад

	Эртэйгээ би зөвлөе!

	Хамтрах уу, болих уу гэж

	Хам бүлээсээ асууя!

	Бултад чинь нуулгүй хэлэхэд

	Бурхи гэдэг ханьтай юм

	Би гурван хүүтэй л дээ

	Бие нь өсөж, том болж л байна

	Хамгийн бага нь мөндөл

	Хажуугийн дундах нь хотил

	Хайрт ах нь шархацар гэдэг

	Халамжит ээж би нь нагай гэдэг.

	Бид тавуулаа амьдарч

	Битүү нүхэндээ унтаж

	Болсоор л ирсэн юм

	Болох ч байх цаашдаа!

	Маргааш би энд ирж

	Магадтай хариу хэлэх үү дээ.

	Баавгай: 

	Тэг тэг, тарвага минь

	Тэрнээс би татгалзахгүй.

	 

	Бар: 

	Бар би бодохдоо

	Байзная гэж санаж байна

	Ашиг тусыг нь үзэж байж

	Алсдаа нэгдье гэж бодож байна.

	Та нар модонд голдуу байдаг

	Би хаданд голцуу амьдардаг

	Таарах тохирох талаараа

	Тааруухан л юм шиг санагдах юм.

	 

	Баавгай: 

	Хүчтэй бар та

	Хүлээзнэдэг нь буруу биш

	Ашиг тусыг нь мэдэх гэж

	Азнадаг нь гажуу биш.

	 

	Хярс:  

	Баавгай минь, үнэг тэгээд

	Баттай орсон юм биз дээ?

	Баталж илэрхийлж амлачхаад

	Байчих юм биш биз дээ?

	 

	Баавгай: 

	Хярс чи хашир байна

	Хянамгай сайн хандаж байна.

	 

	Хярс: 

	Эвсэг сайхан бүлд чинь

	Элдэвт үнэг орсон байхад

	Биеэ бага гэж чамлалгүй

	Би орох нь зөв л байна.

	 

	Мануул: 

	Бар гуайн түрүүнд

	Байзная гэж хэлснээр

	Мануул би ч гэсэн

	Магадалж байж болъё

	Барыг дуурайж байгаа ч юм шиг

	Байзная л гэж шийдэж байна.

	 

	Жунгаа: 

	Бор эрээн мануул гуай

	Шар эрээн бар гуайн

	Амыг харж адил болох гэж

	Аялдан дагалдаж байна даа.

	Яах вэ яах вэ, тэгж л байг

	Ямар надад падтай биш

	Урт хэлт шаазгайг орсон байхад

	Улаан хошуут Жунгаа би орно оо.

	 

	Зохиогч: 

	Эвлэлдэх нь эвлэлдэж

	Эргэлзэх нь эргэлзэж

	Байзнах нь байзнаж

	Байх нь байж,

	Тодорхой хэмжээгээр

	Тохиролцов бололтой

	Олуулаа ярилцаж учраа

	Ололцов бололтой.

	 

	Баавгай: 

	За би та нартай

	Завсаргүй сайхан танилцлаа

	Санал бодлоо хуваалцаж

	Сайн гэгч нь зөвлөлдлөө.

	Үнэндээ та нар бол

	Үнэн л юм ярьж байна

	Бусадтайгаа зөвлөнө гэдгийг чинь

	Буруу гэж үзэхгүй байна.

	Та нартай чуулж байхад

	Таарамжгүй юм гарч л байна

	Бага боловч ийм зүйлд

	Баавгай би харамсаж байна.

	 

	Хандгай: 

	Ямар гэм болоо вэ

	Ярьж өгөөч, хэлж өгөөч!

	 

	Гөрөөс: 

	Зохисгүй явдал гаргасан бол

	Зориуд бидэнд хэлээч дээ!

	 

	Тарвага: 

	Таагүй тийм санагдсанаа

	Та бидэнд яриач дээ!

	 

	Хярс:  

	Эвгүй юм хэлчихсэн бол

	Эндэгдлийг минь засаж өгөөч дээ!

	 

	Жунгаа: 

	Дургүйг чинь хүргэсэн бол

	Дутагдлыг минь зааж өгөөч!

	 

	Мануул: 

	Нээрээ таны сэтгэлд

	Нэг юм хийчхэв бололтой.

	 

	Бар:  

	Баавгай таны итгэлд

	Бараан сэв суулгачхав бололтой.

	 

	Баавгай: 

	Гайгүй гайгүй, эрхмүүд минь

	Гавьтай юм болоогүй

	Бие биетэйгээ атаархах

	Бие биетэйгээ жөтөөрхөх

	Зарим нэгийгээ басах

	Зарим нөгөөгөө хясах

	Нэг нэгийгээ дуурайх

	Нэн ноцтой дутагдал байна.

	Бусадтай атаархах явдал нь

	Булай муухай заншил

	Аялдан дагалдах нь ч

	Аягүй муухай зуршил.

	Хэн нэгийгээ муулах нь

	Хэзээ ч байшгүй хэрэг

	Амьтан болгон цөм л

	Адил тэгш байх учиртай.

	Бие биеэ хайрлах ёстой

	Бие биеэ халамжлах ёстой

	Бие биеэ хүндэтгэх ёстой

	Бие биеэ хүрээлэх ёстой

	Амьтны ертөнцийн бидний

	Ариун зорилго үүнд байна

	Амьтан болж төрсний

	Аз заяа түүнд байна.

	Ядуу доройгоо

	Бүү доромжил

	Ядарсан зүдэрснээ

	Бүү басамжил

	Аварга хүчтэйгээрээ

	Бүү эрд

	Агаараар дүүлдгээрээ

	Бүү бард!

	Араа шүд чинь

	Мохох цаг ирнэ

	Авирдаг чадал

	Муудах цаг ирнэ.

	Даль жигүүр нь

	Гэмтэж мэднэ

	Дандаа иймээрээ

	Явна гэж үгүй.

	Үүнийг сайн бодоорой

	Үнэмших эсэхээ мэдээрэй

	Өөр хэлэх юм алга

	Өөрсдөд чинь баярлалаа!

	 

	Хандгай: 

	Таны зөвлөгөөг ойлголоо

	Тархиндаа бодож явъя.

	 

	Гөрөөс: 

	Цайлган таны сануулгыг

	Цаашдаа санаж явъя.

	 

	Хярс:  

	Ариун ёст сургаалыг

	Амьдралдаа сэтгэж явъя.

	 

	Жунгаа: 

	Холч ухааны номлолыг

	Хойшдоо тунгааж авъя.

	Тарвага: 

	Үнэн сайхан захиасыг

	Үр ачдаа захиж явъя.

	 

	Бар:       

	... ... ...

	 

	Мануул: 

	... ... ...

	 

	Зохиогч: 

	Шар эрээн Бар

	Юм дуугарсангүй

	Бор эрээн мануул

	Юу ч дурдсангүй.

	Ингэж байтал нөгөө Шаазгай

	Эрч хурдаараа нисэн ирж

	Багтрах шахтлаа амьсгаадан байж

	Баавгайд хандаж шулганасан нь:

	 

	Шаазгай: 

	Баавгай та чинь одоо

	Баахан амьтан цуглуулчхаад

	Бат зузаан нөхөрлөе гээд

	Бас л ухуулж сууна уу?

	Эдэнд хэн зарлал хүргэж

	Энд урьж авчраа вэ?

	Аюул осол цаана чинь гарч

	Айхтар юм болж байна.

	 

	Баавгай: 

	За яагаа вэ? Шаазгай минь

	Залгуулаад түргэн ярь, ярь!

	 

	Шаазгай: 

	Өндөр модонд авирдаг

	Өнөөх бяцхан хэрэм чинь

	Мөчрөөс мөчирт харайж

	Модноос модонд дүүлэхдээ

	Хувхай мөчир дээр дүүлж

	Хуга үсэрч унахад нь

	Газарт хөсөр ойчоод

	Гар хөлөө гэмтээсэн байна

	Тус хүргээч! гэж гуйж байна

	Тухайлж танд мэдэгд! гэж байна

	 

	Баавгай: 

	Түүнд одоо

	Түргэн тусалъя

	Бушуу тийшээ явъя

	Буга, тоншуулыг дуудъя.

	 

	Зохиогч:

	Сандарч ингэж байтал нь

	Сайн санаагаараа Буга

	Тоншуултай цуг ирж

	Тоогүй явдлыг сонсов.

	 

	Буга: 

	Та эдэнтэйгээ уулзаад

	Тавтай амар сууж бай!

	Тоншуул бид хоёр яваад

	Тун сайн эмнээд ирье.

	 

	Зохиогч: 

	Буга тоншуул хоёр

	Бушуухан давхиж одов

	Тоншуул бугын нуруун дээр

	Тогтож ядан явав.

	 

	Тарвага: 

	Нэг нэгэндээ тусалдаг

	Нээрээ халамжтай амьтад юм

	Өчүүхэн ядуу Хэрмийг хүртэл

	Өрөвдөж хайрладаг нь үнэн юм.

	Намайг хэрэв ядарвал

	Надад ингэж туслах нь байна

	Бүлд чинь багтан нэгдье гэж

	Бүр яг шийдлээ шүү.

	 

	Хандгай: 

	Ач гавьяаг нь бид

	Алаг нүдээрээ үзлээ.

	 

	Гөрөөс: 

	Хайр халамжийг нь бид

	Хар нүдээрээ харлаа.

	 

	Хярс: 

	Үнэн их ачтайг нь

	Үнэмшиж би мэдлээ.

	 

	Жунгаа: 

	Журамт нөхдийн энэрлийг

	Жунгаа би ойлголоо.

	 

	Бар:

	Ачтай нь ч ачтай л юм байна.

	 

	Мануул: 

	Авралтай нь ч авралтай л юм байна.

	 

	Хандгай: 

	За бид явцгаая даа

	Зам замдаа орцгооё доо

	Хожим үргэлж уулзаж байя

	Холдохгүй бүр нөхөрлөж байя.

	Баавгай таныг ядарвал

	Бас бид тусална шүү!

	 

	Гөрөөс: 

	Бид хэлсэндээ хүрнэ шүү

	Бат итгэж суугаарай!

	 

	Баавгай: 

	Баяртай баяртай, амьтад минь

	Байр байрандаа очицгоо,

	Майга хүрэн баавгайгаа

	Мартаж битгий орхиорой!

	Завтай цагтаа ирж байгаарай

	Зан аашаа бүү хувиргаарай

	Хэлсэн, хэлэлцсэн яг шүү

	Хэзээ ч үүндээ хүрнэ шүү.

	Амьтны ертөнц

	Хөгжих болтугай!

	Ариун нөхөрлөл

	Дэгжих болтугай!

	 

	Зохиогч: 

	Яг ийм үйл явдал

	Ямар нэгэн газар нутагт

	Болсон гэж санах сан уу

	Болоогүй гэж бодох сон уу

	Болж болно гэж сэтгэх сэн үү

	Болж болохгүй гэж мэтгэх сэн үү

	Та нар өөрснөө мэдэхдээ

	Тааж өөрснөө бодохдоо

	Амьтдын энэ үлгэрээс

	Авсан сургамжаа санаарай!

ГУРАВДУГААР БҮЛЭГ

	ХҮРЭН БААВГАЙН СҮҮЛЧИЙН ЗОЧИД

	 

	Уул зохиол түрүүчийн бүлгээр

	Уг нь дуусах байсан ч гэсэн

	Баавгайнд бас, өөр зочид

	Бараалхан ирж ярилцсан болохоор

	Нэгэн бүлэг цааш нь залгаж

	Нэмж бичих шаардлага гарсан юм.

	 

	* * *

	 

	Зохиогч: 

	Хан уулын хүрэн Баавгай

	Хандгай тэргүүтэй хэсэг амьтантай

	Халуун дотно зөвлөлдсөнөөс хойш

	Хавтай сайхан танилцсанаас хойш

	Ертөнцийн хоногууд цуварсаар

	Ердийн өдрүүд ээлжилсээр

	Гучин нэгэн өдөр шөнө

	Гулсан гулсан өнгөрчээ.

	Ойнхоо цоорхойд баавгай гараад

	Орчин тойрноо ажиглаж байвал

	Баахан амьтан цувралдан явах нь

	Барааны газраас тодхон харагдав.

	Өмнө нь уулзах битгий хэл

	Өдий наслахдаа огт үзээгүй

	Аймаар сүрлэг тэр амьтад

	Айсуй яваад гайхаш төрлөө.

	 

	Баавгай: 

	Хачин сонин энэ амьтад

	Хан хорвоод байдаг юм байж

	Хаанаасаа хаана зорьж

	Хамтаараа яваа юм бол?!

	Баавгай намайг хөнөөх гэж

	Балмад нэг нь ирж явна уу

	Бат сайхан нөхөрлөе гэж

	Баяр баясалтай зорьж явна уу?!

	Бүгдээр бүгдээрээ нийлээд

	Балбах гэж ирж явна уу

	Бүсэлж аваад намайг тэд

	Баллах гэж зорьж явна уу?

	Юмыг ер нь яаж мэдэх вэ

	Юу ч гэсэн ичээндээ ойртъё

	Нартад би хүчтэй ч гэсэн

	Надаас хүчтэн байдаг л байлгүй.

	Бүчээд хэрэв ирдэг юм бол

	Бүр тэгээд тулалддаг юм бол

	Бүдүүн гуалин эргүүлэн ширвэж

	Бүгдийг нь унагахыг бодох юм хуна!

	 

	Зохиогч: 

	Олон амьтан наашилсаар

	Ойртон ойртон дөхөж явна

	Ойн зах руу түрүүч нь орж

	Омголон сүртэй дөтөлж явна.

	Явсаар довтолсоор тэд

	Яг баавгайн үүдэнд ирэв

	Үүдэнд нь ирээд зогсохгүй

	Үүрэнд нь орчих шахав гэнэ.

	Баавгай та гараад ир гэж

	Бархирч нэг нь дуудав

	Урилгагүй ч гэсэн зочид байна

	Угтаж авахгүй яагаад байна гэв

	Баавгай гарч ирээд

	Баахан ажиж гайхав

	Бага ихгүй тэдний

	Байдал төлөвийг сонирхов.

	 

	Баавгай: 

	Алив та нар чинь хэн хэн гэдэг

	Амьтад ирээд зогсож байна вэ?

	Би ердөө танихгүй юм байна

	Биеэр тааралдаж яваагүй юм байна.

	Хэт нутаг чинь хаана вэ?

	Хэнтэй уулзахыг зорио вэ?

	Хэн хэн гэдэг нэртэй вэ?

	Хэлж надад танилцуулаач!

	 

	Тэмээ:

	Гайхах юмгүй баавгай минь

	Галзуу догшин араатан биш

	Дархан танд халдан довтлох

	Дайсан болж ирээгүй юм.

	Тэртээ холоос тантай танилцаж

	Тэврэлдэж уулзахаар зорьж гарсан

	Тэнэгэр их говь нутгийн

	Тэмээ гэдэг амьтан би байна.

	 

	Баавгай: 

	Тэмээ гэнэ ээ? Та?!

	 

	Тэмээ: 

	Тийм ээ! Баавгай гуай!

	 

	Баавгай: 

	Хачин ийм амьтан

	Хан хорвоод байдаг аа!

	 

	Тэмээ: 

	Харин та намайг

	Хавтгай гэдэг амьтантай

	Арай адилтгаж

	Андуураагүй бол яамай.

	 

	Баавгай: 

	Хондлой нуруун дээр чинь байгаа

	Хоёр гозгор юм чинь юу вэ?

	 

	Тэмээ: 

	Бүх биеийн минь чимэг

	Бөх гэдэг эрхтэн.

	Урьд би ууланд очихдоо

	Учиргүй сүрлэг эвэртэй байсан юм

	Асар сайхан тэр эвэр

	Арван хоёр салаатай байсан юм.

	 

	Баавгай: 

	Зүйргүй сайхан эвэртэй юм бол

	Зүүгээд ирэхгүй яасан юм бэ?

	 

	Тэмээ: 

	Уулын буга надтай уулзаж

	Урдуур хойгуур минь хоргоож

	Гоолиг тэмээ минь та надад

	Гоёхон эврээ нэг зүүлгээч!

	Өнөөдөр би гоёж гоодоод

	Өглөө авчраад өгчихнө гээд

	Гуйж аваад явснаас хойш

	Гурван зуун жил өнгөрсөн юм.

	 

	Баавгай: 

	Чанар муутай л амьтан байж

	Чамайг ч ганц чадаж дээ.

	 

	Тэмээ: 

	Яах вэ яах вэ, баавгай минь

	Ямар би тэрүүгээр дутах биш.

	 

	Баавгай: 

	Урт хүзүүний чинь доогуур

	Унжиж байгаа үс чинь

	Ямар хэрэгтэй юм бол.

	Яасан урт ургасан юм бэ?

	 

	Тэмээ: 

	Бас л тэмээ миний

	Байнгын гоёл байхгүй юу?

	 

	Баавгай: 

	Тэр ч яах вэ, тийм л байж

	Тэгээд чи яах гэж ир ээ вэ?

	 

	Тэмээ: 

	Зорилгоо би дараа хэлье,

	Зогсож байгаа бусадтай минь танилц!

	 

	Баавгай: 

	За та ч яасан их

	Зантгар сүртэй амьтан бэ?

	Хэн гэдэг вэ гэж асуувал

	Хэлж надад өгөх сөн болов уу.

	 

	Бух: 

	Бух гэдэг амьтан би

	Биеэрээ энд зогсож байна

	Үхэр гэдэг олон амтны

	Үе залгамжилсан хаан байна.

	 

	Баавгай: 

	Наад толгой дээр чинь байгаа

	Нарийн үзүүртэй хоёр юм чинь

	Чухам юу болж байна даа

	Чухал хэрэгтэй зүйл биз?

	 

	Бух: 

	Эвэр гэдэг юм

	Энэ бол миний зэвсэг

	Гэтэж ирсэн чонын бол

	Гэдсийг хага сүлбэдэг юм.

	 

	Баавгай: 

	Нандин сайхан эд байна

	Надад заяагаагүй нь яамай

	Тэгээд та ямар хэргээр

	Тэртээ холоос зорио вэ дээ?

	 

	Бух: 

	Байзнаж байгаад хэлье,

	Баавгай та бусадтай минь ярилц!

	 

	Баавгай: 

	Ай хөөрхий та чинь

	Аль газрын хэн гэгч вэ?

	Ямар хэрэг бүтээхээр

	Яах гэж энд ир ээ вэ?

	 

	Азарга: 

	Адуу гэдэг амьтдын

	Аварга их ноён

	Азарга гэдэг би байна

	Амрыг чинь эрэн ёсолъё!

	 

	Баавгай: 

	Хүзүүн дээрээс чинь ургаж

	Хүвэрч унжсан их үсийг

	Манай бамбарууш харах юм бол

	Магад айж мэдэх юм байна.

	 

	Азарга: 

	Айх юм юу байх вэ

	Аюул тарих зэвсэг биш

	Дэвэн дэвэх чимэг

	Дэл гэдэг энэ шүү дээ.

	 

	Хуц: 

	Хундан цагаан хонины эзэн

	Хуц гэдэг би байна

	Угалзан энэ эврийг минь асуувал

	Уран чимэг гэж би хариулна.

	Эцэг малд заяасан

	Эрхэм нандин эрхтэн дээ.

	 

	Ухна: 

	Тоймгүй олон ямааг

	Толгойлон захирах үүрэгтэй

	Уураа хүрвэл мөргөлддөг

	Ухна гэдэг би байна.

	Эрүүний минь дор сахал байна

	Энэ бол миний гоёл юм

	Таван хошуу малыг

	Тархидан захирагч

	Таван эцэг мал бид

	Тантай уулзсандаа баяртай байна.

	 

	Баавгай: 

	Тарлан эрээн өнгөтэй

	Тархин дээрээ улаантай

	Та ч яасан гоё амьтан бэ?

	Таны нэр хэн гэдэг вэ?

	 

	Тахиа: 

	Гүүг˗гүүг˗гүүг

	Ку˗ка˗ре˗ку

	Би тахиа гэдэг амьтан

	Биеэрээ энд зогсож байна

	Болбол тантай танилцах

	Боломж горилон ирсэн юм.

	Би уг нь шувуу боловч

	Биеэр тийм багагүй боловч

	Хашааны оройгоос дээш нисэж чаддаггүй

	Хан тэнгэрээр дэвэн явж чаддаггүй

	Ядуухан ийм амьтан боловч

	Яах вэ, дутуу юмгүй

	Яг л бусад амьтад шиг

	Яамай сайхан амьдарч байна.

	Тархин дээрээ улаантай

	Тахиа гэдэг шувуу

	Таван жилдээ донгоддог гэж

	Хүмүүс намайг дуулан магтаж

	Хүндэтгэж байдаг юм шүү дээ.

	 

	Нохой: 

	Хав  хав хав

	Хөв хөв хөв

	Нохой гэдэг амьтан би

	Номхон зогсож мэндчилье!

	Ноднин би таныг

	Ногоон ойд харсан юм

	Золгож уулзахыг бодсон ч

	Зориг хүрээгүй буцсан юм.

	Хээрийн чонотой би

	Хэв маягаараа төстэй ч

	Агуулсан санаагаараа бол

	Адил юм нэг ч үгүй,

	Түүнийг хар санаатай

	Намайг цагаан санаатай

	Түүнийг дайсан

	Намайг нөхөр гэдэг

	Тэгэхлээр би чононоос

	Тэс өөр байлгүй яах вэ.

	Санаа сайнтай нохдын

	Садан хамаатнаас тэгээд

	Сансарт хүртэл нисэж

	Сайхан үйл бүтээснийг

	Хүн төрөлхтөн бахдаж

	Хүндэлж байдаг жамтай л даа

	Нохой бидний тухай

	Ном зохиол ч байдаг л даа.

	 

	Баавгай: 

	Таныг чинь би

	Таньдаг санагдах юм

	Манайд түрүүнд ирсэн

	Мануул биш биз дээ?

	 

	Муур: 

	Мя˗мя˗мя

	Мяу˗мяу˗мяу

	Мануултай би төрөл байж

	Магадгүй юм гэнэ лээ.

	Мундагчуудыг дагаж ирсэн

	Муур гэдэг би байна.

	 

	Баавгай: 

	За тэгээд та нарыг

	Зарлаж хэн дуудаа вэ?

	Зарим нэг чинь надтай

	Зарга хийх гэж ирэв үү?

	 

	Бух: 

	Үгүй, үгүй баавгай минь

	Үхрийг төлөөлж ирэхдээ би

	Үнэн юм танд дуулгаж

	Үнэтэй зөвлөгөө өгөх гэсэн юм.

	 

	Баавгай: 

	За тэр зөвлөгөөгөө

	Залгуулаад цааш нь ярь даа.

	 

	Бух: 

	Хүн гэдэг нэртэй

	Хүчирхэг ухаантны

	Тэтгэмжид дасаж амьдарсан

	Тэжээврийн амьтад юм бид.

	Бид өл хоолоор дутдаггүй

	Бэлэн зэхээстэй сайхан хүнстэй

	Өвөлд даардаггүй сууцтай

	Зунд халууцдаггүй саравчтай

	Ач буяныг нь эдэлж яваа

	Аз жаргалтай амьтад даа.

	Ойт уулаа орхин явж

	Олон бидэнтэй онц дасаж

	Хүн гэдэг тэр ухаантны

	Хүчинд амьдраач гэж урих гэсэн юм.

	 

	Муур:

	Үнэндээ тэнд сайхан шүү

	Үхрийн хэлдэг үнэн шүү.

	 

	Тэмээ: 

	Танд тохилог байр олгоно

	Таваг тавгаар бал өгнө

	Хатуу өвөл та дулаан байна

	Халуун зун та сэрүүн байна.

	Азарга: 

	Олон мянган хүн амьдардаг

	Орон хот тэнд байдаг

	Орон хотдоо тэр хүмүүс

	Онцын том хашаа барьж,

	Амьтны үзэсгэлэн байгуулах

	Алсын төлөвлөгөөтэй юм гэнэ лээ

	Бүх дэлхийн амьтан болгоныг

	Бүгдийг нь тэнд ирүүлэх юм гэнэ лээ.

	 

	Нохой: 

	Харанхуй ойд уйдаж сууснаас

	Хавьгүй илүү жаргал эдэлж

	Энх амар амьдарна гэдэг

	Энэ насны заяа шүү

	Угаас би эртнээсээ

	Ухаант хүнтэй ойр байж

	Эзэн тэднийхээ хайрыг татсан юм

	Эзэн тэдэндээ хамгийн үнэнч юм

	Эд хөрөнгийг нь өмгөөлдөг юм

	Элдэв дайснаас хамгаалдаг юм

	Та тэнд оч оч

	Таатай жаргал эдэл эдэл.

	 

	Хуц: 

	Хонинуудын төлөөлөгч би

	Хоомгой юм ярихгүй

	Хорвоод бий болсноосоо хойш

	Хосгүй ачтай хүнд идээшсэн юм.

	Халууцвал, үсийг минь

	Хайчлаад өгнө

	Хамуурвал биднийг чинь

	Эмчлээд өгнө.

	Халамжтай ийм амьтан

	Хан орчлонд нэг ч үгүй шүү

	Амьтны үзэсгэлэнд очоод

	Амар жимэр бай л даа.

	 

	Ухна: 

	Майга баавгай таныг

	Маш олон амьтан цуглуулж

	Онц сайхан найзалсан тухай

	Огт салахгүй найрамдсан тухай

	Бид жунгаанаас сонссон юм

	Биеэр үзэх гэж сонирхсон юм.

	Олон тэр амьтнаа

	Орхилгүй дагуулаад

	Улсын их нийслэл

	Улаанбаатар хотод очоод

	Амьтны байгууллага болж

	Алдаршвал дээр дээ!

	 

	Тэмээ: 

	Танд зориулсан ой мод хийнэ.

	Тавтай амрах орон байр барина

	Таваг чинь хоолоор дүүрэн байна

	Таргалтлаа зооглон суух болно.

	Олон амьтнаа дууд, дууд!

	Очъё гэж ятга, ятга!

	Бас хүн гэдэг алдартан

	Байгальдаа туйлын хайртай юм

	Амьтан болгоныг хамгаалж

	Арчлан өсгөх халамжтай юм.

	 

	Бух: 

	Алтан энэ дэлхийн

	Аз жаргал тэнд л бий

	Дээр үеийн үлгэрт гардаг

	Диваажин гэдэг тэнд л бий.

	Яв, яв Баавгай минь

	Ятга, ятга цаадуулыгаа..,.

	 

	Муур: 

	Үнэндээ сайхан шүү

	Үзээд л та мэднэ

	 

	Баавгай: 

	Байз байз та нар минь

	Байн байн бодно би

	Амьдралын нарийн асуудалд

	Айхтар буурьтай хандах ёстой!

	 

	Азарга: 

	Буурьгүй хандлаа ч гэсэн

	Буруутах юм ер үгүй дээ.

	 

	Баавгай: 

	Гэвч би бодно оо

	Гэнэт шийдэж болохгүй ээ.

	 

	Тэмээ: 

	Гэнэт шийдлээ ч гэсэн

	Гэнэдэх юм ер үгүй ээ

	 

	Нохой: 

	Огцом шийдлээ ч гэсэн

	Осолдох юм ер үгүй ээ

	 

	Бух: 

	Маш сайхан гэрэл асаад л

	Машин тэрэг сүлжин давхиад л

	Хөгжим хуур хангинаад л

	Хөөр баяр халгиад л

	Ямар сайхан гэж санана аа

	Ярих ч юм алга даа.

	 

	Хуц: 

	Байшин барилга сүндэрлээд л

	Багачууд хүүхэд сүлжилдээд л

	Газраар галт тэрэг хүнгэнээд л

	Тэнгэрээр нисэх онгоц дүнгэнээд л

	Хэчнээн гоё гэж бодно оо

	Хэлэх ч юм алга даа.

	Хүн гэдэг ухаантнууд бол

	Хүчээр хэзээ ч дутдаггүй юм

	Хоршиж нийлж ажиллахаараа

	Хосгүй ихийг байгуулдаг юм.

	Олон зууны туршид тэд

	Орчлонд байгаагүй сайхныг

	Олуул элбэж бүтээсэн болохоор

	Онц гавьяатанд тооцогддог юм.

	 

	Ухна: 

	Тантай уулзсан хүн болгон

	Талархал баяр хүргээд л

	Дөрвөлжин цагаан ёотонг

	Дөч тавиар нь өгөөд л

	 

	Муур: 

	Ёстой сайхан гэж бод

	ёотонг амттай гэж мэд!

	 

	Нохой: 

	Хамаг хүн та нарыг

	Хайрлана гэж бодоорой

	Халуун энэрэл сэтгэлээр

	Халамжилна гэж санаарай.

	 

	Баавгай:  

	Та нарын хэлсэн үнэн бол

	Таатай сайхан л юм байна.

	 

	Хуц: 

	Худлаа бид хэлдэггүй

	Хулгай ер хийдэггүй

	 

	Тахиа: 

	Та бидэнд итгээч

	Таныг яасан ч мэхлэхгүй

	Тахиа би ёс төртэйгөөр

	Тангарагласан ч болох байна.

	Түрүүнээс хойш би

	Таг дуугүй ажлаа

	Түдгэлзсэн шинж

	Танд байх шиг байна.

	Сайн хүмүүсийн чинд

	Сайхан амьдарч байдаг

	Тэжээвэр бидний үгэнд

	Тээнэгэлзэлгүй орох нь дээр дээ.

	Улаан залаат тахиа би

	Ухаанаар тийм муугүй шүү.

	 

	Зохиогч: 

	Тал талаас нь тэд

	Тасралтгүй ухуулж байна

	Баавгай гуай дуугүйхэн

	Баахан бодолд унаж байна.

	Ямар шийдвэр гаргахыг

	Яаж би мэдэх вэ дээ

	Яалаа ч гэсэн цааш нь

	Яахыг нь харах нь зөв байх.

	 

	Баавгай: 

	Зарлал урилга хүргээгүй байтал

	Зав бололцоогоо гарган байж

	Ойд ирж надтай уулзсан

	Олон та нарт их баярлалаа.

	Та нарын ярьсан, хэлсэн

	Ташаагүй үнэн л юм бол

	Дэлхий ертөнцөд та нараас өөр

	Дээд азтан үгүй юм байна.

	Ухаант хүн гэдэг амьтантай

	Удам үеэсээ холбоотой байж

	Таатай халамжлуулж аж төрдөг

	Та нарын заяа өндөр байна.

	Бусад амьтдаа би дуудаж

	Буурь суурьтай зөвлөн ярилцъя

	Итгэлт та нарын хэлсэн бүхнийг

	Илүү дутуугүй тэдэнд дуулгая.

	Сайн нөхөдтэйгөө зөвлөлдөж

	Санал бодлыг нь сонсъё

	Ойшоож зөвшөөрөх эсэхийг

	Одоо хэлж чадахгүй байна.

	Ийм чухал асуудал дээр

	Илүү эрхийг нэг нь эдэлж

	Дутуу хагас сэтгэх юм бол

	Дур зоргоороо шийдэх юм бол

	Алс хэтдээ бидэнд

	Алдаа болж магадгүй юм

	Угийн амьдралыг өөрчлөхөд

	Ултай хандах нь зүйтэй юм.

	Халуун санаагаа нэгтгэхээс

	Хамт олноороо хэлэлцэхээс

	Ашиг тустай үйл хэрэг

	Амьтан бидэнд үгүй билээ.

	Хэрэв тэд зөвшөөрдөг юм бол

	Хэлэлцэж бид тохирдог юм бол

	Хүний гар дээр очиж болно

	Хүрээлэнд чинь тухалж болно.

	Олон биднийг багтаах

	Орон байр хүсэх байна.

	Амьтан бүхэнд яг таарах

	Ахуй нөхцөл нэхэх байна.

	Бид бүгд очих болбол

	Бие төлөөлөгчөө болгож

	Шаазгай, Жунгаа хоёрыг

	Шалавхан та нарт илгээнэ.

	Тансаг жаргалт орондоо

	Та нар ингээд яв даа

	Таатай байрандаа очиж

	Тавтай сайхан амар даа.

	 

	Зохиогч: 

	Ирсэн зочид явлаа

	Ийм дүнтэй буцлаа

	Баавгайнхан яаж шийдэхийг

	Багцаалж хэлэхэд хэцүү.

	Хэлэлцэн ярилцаж тохироод

	Хэрэв очихгүй юм бол

	Ухаант хүмүүс бид бүхэн

	Уран нарийн арга зохиож

	Хүч чадлаа дайчилж

	Хүрээлэн үзэсгэлэн байгуулж

	Бүх дэлхийн хамаг амьтныг

	Бүгдийг авчирч чадна шүү дээ.

	Юу ч гэсэн тэднийг

	Юу гэж шийдэхийг хүлээж

	Үлгэр маягийн энэ зохиолоо

	Үүгээр би дуусгаж байна.

	Аяндаа өөрснөө ирцгээнэ гэж

	Айхтар итгэхийн хэрэггүй л болов уу!

	Алсдаа тэднийг дасгаж авчрах

	Аргаа бодсон нь дээр л болов уу!

